
1. Իրավական ակտի անհրաժեշտությունը (նպատակը)
ՀՀ կառավարության 2022 թվականի փետրվարի 17-ի N 169-Լ որոշմամբ սահմանվել է Լեռնային Ղարաբաղի առանձին շրջաններից տեղահանված ընտանիքների համար բնակարանային մատչելիության ապահովման պետական աջակցության ծրագիրը (այսուհետ՝ Ծրագիր), որի շրջանակներում աջակցություն է տրամադրվում Հայաստանի Հանրապետությունում հիփոթեքային վարկով բնակելի անշարժ գույք ձեռք բերող, անհատական բնակելի տուն կառուցելու նպատակով հիփոթեքային վարկ ստացող՝ Ծրագրի պայմաններին բավարարող շահառուներին և ուղղվում է բացառապես հիփոթեքային վարկի ամենամսյա վճարների (մայր գումարի և տոկոսագումարի) մարմանը։ 
Ծրագրի շրջանակներում 30.01.2024թ. դրությամբ հավաստագիր է ստացել 3,765 շահառու, որից շուրջ 2,127 հավաստագրի հիման վրա հիփոթեքային վարկավորման գործընթացն ավարտվել կամ գտնվում է ավարտական փուլում։ Ընդ որում, բոլոր վարկերը վերաֆինանսավորվել են «Ազգային հիփոթեքային ընկերություն» կամ «Բնակարան երիտասարդներին» վերաֆինանսավորում իրականացնող վարկային կազմակերպությունների կողմից, իսկ թվով 11 ընտանիք գույքը ձեռք է բերել Լեռնային Ղարաբաղում։
Նախագծի նպատակն է բարելավել ծրագրի պայմանները, մասնավորապես՝ սահմանել աջակցության չափի այնպիսի սահմանաչափեր, որոնք բանկերին հնարավորություն կտան սեփական ռեսուրսով իրականացնել վարկավորում, ինչպես նաև վերանայել ծրագրի այն պայմանները, որոնց առկայությունը հանգեցնում է գործընկեր կազմակերպությունների կողմից անհատական բնակելի տուն կառուցելու (կառուցապատումը շարունակելու) նպատակով վարկավորման դեպքում լրացուցիչ անշարժ գույքի գրավադրման պահանջի կիրառման։ Միաժամանակ նախատեսվում է ուժը կորցրած ճանաչել բոլոր այն դրույթները, որոնք վերաբերվում են ծրագրի շրջանակներում Լեռնային Ղարաբաղում բնակելի անշարժ գույք ձեռք բերելուն, անհատական բնակելի տուն կառուցելուն (կառուցապատումը շարունակելուն), ինչպես նաև առնչվում են Լեռնային Ղարաբաղի պետական գերատեսչությունների գործառույթներին։

1.1. Կարգավորման հարաբերությունների ներկա վիճակը և առկա խնդիրները 
Ծրագրի շրջանակներում 30.01.2024 թ. դրությամբ գործընկեր ֆինանսական կազմակերպությունների կողմից վարկավորված բոլոր շահառուները բավարարել են «Ազգային հիփոթեքային ընկերություն» կամ «Բնակարան երիտասարդներին» վերաֆինանսավորում իրականացնող վարկային կազմակերպությունների ներքին ընթացակարգերով սահմանված պահանջներին, ինչի արդյունքում հնարավոր է եղել այդ վարկերի վերաֆինանսավորումը։ Սակայն ներկայումս գործընկեր ֆինանսական կազմակերպությունները գրեթե սպառել են իրենց մոտ սահմանված վերաֆինանսավորման սահմանաչափը, ինչպես նաև դեռևս չվարկավորված շահառուների մեծ մասը չեն բավարարում վերաֆինանսավորում իրականացնող կազմակերպությունների ներքին ընթացակարգերով սահմանված պահանջներին։
Միաժամանակ, Ծրագրով սահմանված որոշ պահանջներ գործընկեր կազմակերպությունների համար ռիսկային են, ինչի արդյունքում, օրինակ, անհատական բնակելի տուն կառուցելու (կառուցապատումը շարունակելի) նպատակով վարկավորման դեպքում վերջիններս շահառուներից պահանջում են լրացուցիչ անշարժ գույքի գրավադրում, ինչն իրատեսական չէ շահառուների այս խմբի պարագայում և խոչընդոտում է Ծրագրի արդյունավետ իրականացմանը։
Ներկայումս ՀՀ աշխատանքի և սոցիալական հարցերի նախարարություն են դիմել բազմաթիվ քաղաքացիներ, ովքեր ընդգրկված են Ծրագրի շահառուների ցանկում, սակայն տարբեր պատճառներով չեն կարողացել կամ չեն հասցրել մինչև 2023 թվականի հունիսի 30-ը լրացնել առցանց դիմումը։   

1.2. Առկա խնդրի առաջարկվող լուծումը
Ներկայացվող նախագծով առաջարկվում է վերանայել Ծրագրի շրջանակներում աջակցության չափերի (տոկոսագումարների գծով) սահմանաչափերը, ինչը բանկերին հնարավորություն կտա սեփական ռեսուրսով իրականացնել վարկավորում, ինչպես նաև Ծրագրի այն պայմանները, որոնց առկայությունը հանգեցնում է գործընկեր կազմակերպությունների կողմից լրացուցիչ անշարժ գույքի գրավադրման պահանջի կիրառման։ Միաժամանակ, առաջարկվում է չեղարկել դիմումների ընդունման վերջնաժամկետը, իսկ Լեռնային Ղարաբաղում գույք ձեռք բերած ընտանիքներին հնարավորություն տալ ծրագրից օգտվել երկրորդ անգամ՝ Հայաստանի Հանրապետությունում հիփոթեքային վարկով բնակելի անշարժ գույք ձեռք բերելու, անհատական բնակելի տուն կառուցելու (կառուցապատումը շարունակելու) նպատակով։ Մասնավորապես՝
1) Հայաստանի Հանրապետության կառավարության 2022 թվականի փետրվարի 17-ի N 169-Լ որոշման հավելվածի 13-րդ կետում նախատեսվող փոփոխությամբ առաջարկվում է դիմումների ընդունման վերջնաժամկետը համապատասխանեցնել Հայաստանի Հանրապետության կառավարության 2022 թվականի ապրիլի 7-ի N 453-Լ որոշման հավելվածի 2-րդ կետի 9-րդ ենթակետով սահմանված հավաստագրերի գործողության ժամկետին, որը ՀՀ աշխատանքի և սոցիալական հարցերի նախարարի 2023 թվականի հունիսի 16-ի թիվ 97-Ա/1 հրամանով սահմանվել է 2024 թվականի հուլիսի 1-ը։ Ծրագրի շահառուների վերջնական ցանկն անփոփոխ է, որը ՀՀ աշխատանքի և սոցիալական հարցերի նախարարությանն է տրամադրվել 2023 թվականի հունիսի 30-ին Լեռնային Ղարաբաղի տարածքային կառավաման և ենթակառուցվածքների նախարարության կողմից, ուստի հավաստագիր կարող են ստանալ բացառապես այդ ցանկում ընդգրկված և առցանց դիմում ներկայացրած շահառուները։ 
2) N 169-Լ որոշման հավելվածի 16-րդ կետում առաջարկվող 16.1-ին և 16.2-րդ ենթակետերի լրացմամբ սահմանվում են բանկի սեփական ռեսուրսով վարկավորման դեպքում տոկոսագումարների գծով աջակցության նոր սահմանաչափերն ու դրանց նկարագիրը։
3) N 169-Լ որոշման հավելվածի 16-րդ կետում առաջարկվող 16.3-րդ ենթակետի լրացմամբ և 15-րդ կետի 9-րդ ու 11-րդ ենթակետերում առաջարկվող փոփոխություններով չեղարկվում են բոլոր այն պայմանները, որոնք ռիսկային են բանկերի համար և հանգեցնում են լրացուցիչ անշարժ գույքի գրավադրման պահանջի կիրառման, ինչպես նաև սահմանվում են այն պայմանները, որոնք բխում են այդ չեղարկվող պայմանների առկայության դեպքում պետության համար ռիսկային դեպքերի կարգավորման անհրաժեշտությունից։
4) N 169-Լ որոշման հավելվածի 21-րդ և 24-րդ կետերում առաջարկվող փոփոխությամբ շահառուների թիվը համապատասխանեցվում է 2023 թվականի հունիսի 30-ին Լեռնային Ղարաբաղի տարածքային կառավաման և ենթակառուցվածքների նախարարության կողմից տրամադրված շահառուների վերջնական ցանկում ներառված ընտանիքների թվին։
5) Հայաստանի Հանրապետության կառավարության 2022 թվականի ապրիլի 7-ի N 453-Լ որոշման հավելվածում առաջարկվող փոփոխություններով ծրագրից հանվում են Լեռնային Ղարաբաղում գույք ձեռք բերելու դեպքում սահմանված բոլոր կարգավորումները։

1. Կարգավորման առարկան
Նախագծով կարգավորվում են Լեռնային Ղարաբաղից տեղահանված ընտանիքների բնակարանային ապահովության խնդիրների լուծման հետ կապված հարաբերությունները։

1. Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխության մասին
	Նախագծի ընդունման կապակցությամբ 2024 թվականին պետական բյուջեում եկամուտների և ծախսերի ավելացում կամ նվազեցում չի նախատեսվում։ 

1. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը
Նախագիծը մշակվել է ՀՀ աշխատանքի և սոցիալական հարցերի նախարարության կողմից` շահագրգիռ գերատեսչությունների հետ համագործակցությամբ:

1. [bookmark: _GoBack]Ակնկալվող արդյունքը
Նախագիծն ընդունվելու դեպքում Լեռնային Ղարաբաղի առանձին շրջաններից տեղահանված ընտանիքների համար կստեղծվեն ավելի բարենպաստ պայմաններ՝ հիփոթեքային վարկով բնակելի անշարժ գույք ձեռք բերելու կամ անհատական բնակելի տուն կառուցելու (կառուցապատումը շարունակելու) համար։

1. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագիծը բխում է ՀՀ կառավարության 2021-2026թթ. ծրագրի 1-ին կետի 2-րդ ենթակետի 1-ին պարբերությունից։
